പത്രക്കുറിപ്പ്
നീതിക്കൊരു കൂട്ടായ്മ
അധിക്രമങ്ങൾക്കെതിരെയുള്ള പ്രതിരോധവുമായി 'നീതം-2018' കുടുംബശ്രീ ക്യാമ്പയിൻ.
കുടുംബശ്രീ സ്‌ത്രീ ശാക്തീകരണ പ്രവർത്തനങ്ങളുടെ ഭാഗമായി സ്‌ത്രീകൾക്കും കുട്ടികൾക്കും എതിരെയുള്ള അതിക്രമങ്ങളെ പ്രതിരോധിക്കുക, സ്‌ത്രീ ശിശു സൗഹൃദ പ്രാദേശിക ഇടം സൃഷ്ടിക്കുക എന്നീ ലക്ഷ്യങ്ങളോടെ കുടുംബശ്രീ ക്യാമ്പയിൻ സംഘടിപ്പിക്കുന്നു. സംസ്ഥാന മിഷന്റെ തീരുമാന പ്രകാരം എല്ലാജില്ലകളിലും നീതം-2018 എന്ന പേരിൽ ക്യാമ്പയിൻ സംഘടിപ്പിക്കും. ഇതിന്റെ ഭാഗമായാണ് ജില്ലയിലും ക്യാമ്പയിൻ നടത്തുന്നത്.
മനോഭാവ വിശകലന ഫോർമാറ്റ് പൂരിപ്പിക്കൽ, അടിസ്ഥാന മാനുഷിക അവകാശങ്ങൾ സംബന്ധിച്ചുള്ള ചർച്ച, പരിശീലന മൊഡ്യുൾ വിശകലനവും ചർച്ചയും, അതിക്രമങ്ങളെ സംബന്ധിച്ച പട്ടിക പൂരിപ്പിക്കൽ, കുടുംബ സംഗമത്തിൽ അതിക്രമങ്ങളെ പ്രതിരോധിക്കുന്നതിനുള്ള മാർഗങ്ങൾ, കുടുംബ സംഗമത്തിലെ ചർച്ച എന്നീ പ്രവർത്തനങ്ങളാണ് ക്യാമ്പയിൻ ദിനത്തിൽ അയൽക്കൂട്ടങ്ങളിൽ നടക്കുന്നത്. മനോഭാവ വിശകലന ഫോർമാറ്റിൽ 10 പ്രസ്ഥാപനകളാണ് നൽകിയിട്ടുള്ളത്. അയൽകൂട്ട അംഗങ്ങൾ ഇത് പൂരിപ്പിക്കേണ്ടതുണ്ട്. അടിസ്ഥാന മാനുഷിക അവകാശങ്ങളിലെ ചർച്ചയിൽ ഇവ സ്‌ത്രീക്കും പുരുഷനും തുല്യമാണോ എന്നുള്ളതും വിശകലനം ചെയ്യും.
കേരള സമൂഹത്തിൽ സ്‌ത്രീകളുടെ പദവി മെച്ചപ്പെടുത്തുന്നതിന് കുടുംബശ്രീ വഹിച്ച പങ്ക് ചെറുതല്ല. സ്‌ത്രീകളുടെ കൂട്ടായ്മക്ക് പൊതു സമൂഹത്തെ വളരെയധികം സ്വാധീനിക്കാൻ കഴിയും എന്നതിന്റെ ഉദാഹരണമാണ് കുടുംബശ്രീയുടെ പ്രവർത്തനങ്ങളും നേട്ടങ്ങളും. എന്നാൽ ഇത്രയും മുന്നേറ്റങ്ങൾക്കിടയിലും കേരളത്തിലെ സ്‌ത്രീകൾക്കും കുട്ടികൾക്കുമെതിരെ അതിക്രമങ്ങൾ വർധിച്ചു വരുന്നതായാണ് റിപ്പോർട്ടുകൾ സൂചിപ്പിക്കുന്നത്. ജനിച്ച് ദിവസങ്ങൾ മാത്രമായ കുഞ്ഞുങ്ങൾ മുതൽ വൃദ്ധകൾ വരെയുള്ളവർ പലതരം അതിക്രങ്ങൾക്ക് ഇരയാകുന്നുണ്ട്. പെണ്കുഞ്ഞുങ്ങളോടൊപ്പം ആണ്കുട്ടികളും പ്രകൃതി വിരുദ്ധ പീഡനങ്ങൾ ഉൾപ്പെടെയുള്ള നിരവധി അതിക്രമങ്ങൾക്ക് വിധേയരാകുന്നു. പലപ്പോളും പല രീതിയിലുമുള്ള അക്രമങ്ങൾ അതിജീവിക്കുന്നവർ സമൂഹത്തിന്റെ പിന്തുണ ലഭിക്കാത്ത കാരണം പരാതിയുമായി മുന്നോട്ട് വരാതിരിക്കുകയോ നൽകിയ പരാതി പിൻവലിക്കുകയോ ചെയ്യുന്ന സാഹചര്യമാണ് നിലവിലുള്ളത്. ഇത്തരം സാമൂഹിക അസമത്വങ്ങൾക്കും അക്രമങ്ങൾക്കുമെതിരെ പ്രതിരോധം തീർക്കുന്നതിനും അതിജീവിച്ചവരെ പിന്തുണച്ച് നീതി ലഭ്യമാക്കുന്നതിനും കുടുംബശ്രീ കൂട്ടായ്മക്ക് കഴിയും. കുടുംബശ്രീ അംഗങ്ങളുടെ പിന്തുണക്കായി സി.ഡി. എസ്, വാർഡ് തലത്തിൽ പ്രവർത്തിക്കുന്ന കമ്യുണിറ്റി കൗണ്സിലർമാർ, ജെൻഡർ റിസോഴ്‌സ് പേഴ്സൻമാർ, വിജിലന്റ് ഗ്രുപ്പ് അംഗങ്ങൾ എന്നിവരെല്ലാം ഈ പ്രവർത്തനത്തിൽ പങ്കാളികളാകും. അയൽക്കൂട്ടങ്ങളെ സജീവമാക്കുന്നതിന് അയൽക്കൂട്ട പ്രദേശത്തു സ്‌ത്രീകളുടെ നേതൃത്വത്തിലുള്ള കർമ്മസേന രൂപീകരണവും, ചർച്ചകളും സംവാദവും ഇതോടൊപ്പം നടത്തും.
ജെൻഡർ അധിഷ്ഠിത അതിക്രമങ്ങൾ എന്ന വിഷയത്തെ അടിസ്ഥാനമാക്കിയുള്ള ചർച്ചകളും പ്രവർത്തനങ്ങളുമാണ് അയൽകൂട്ട തലത്തിൽ സംഘടിപ്പിക്കുക. സ്‌ത്രീകളുടെയും കുട്ടികളുടെയും സുരക്ഷ ഉറപ്പുവരുത്തുന്നതിനും പ്രതിരോധ പ്രവർത്തനങ്ങൾ ആസൂത്രണം ചെയ്ത് നടപ്പിലാക്കുന്നതിനും അയൽക്കൂട്ട അംഗങ്ങളെ പ്രാപ്തരാക്കുന്നതിൽ ഈ പ്രവർത്തനത്തിന് വലിയൊരു പങ്ക് വഹിക്കാൻ സാധിക്കും.

